
ANGMADAYO’OYI I
TYI’APA’PPƗK

Ankimayo’oyi 1. Je’m angkimayo’oyi ity iga pɨ’ɨmɨyoypa juuty 
dya angne’ekmɨ i iwatpa ju’utsam ixunyajpa je’m pɨxiñtyam i 
je’m yomtam, wɨɨ amkooñwɨytyaap si’iga nuuma akkupaktaap 
y ini’ity tyi’apappɨk iwatpa:

I. Iktsukumpa iga ixpɨkta’iñ je’m ka’akuy VIH-SIDA juutypɨk 
naku’ixyajtaap iga odoy iyajiñ;

II. Ikka’mpa juuty i juutypɨk wɨ’aap iniku’ixyajtaa iga je’m 
ka’akuy odoy yajo’yiñ i iktsukumpa iga wɨɨ me’tsta’iñ 
tyimɨ aktogoytyaap iga odom yajo’yiñ je’m ka’akuy VIH;

III. Iku’ixpa iga juutyim tsoyɨyo’yñɨɨmpa wɨɨ tsoyɨyyajta’iñ 
je’m mɨmneyajwɨ’ɨp iga imatsne VIH-SIDA; 

IV. Ingnotpa iga odom malwadoyiñ je’m ka’akuy VIH-SIDA;

V. Dya ijɨkpa iga neeja’ixyajtaap je’m mɨmneyajwɨ’ɨp 
imatsneyajwɨ’ɨp yɨ’p ka’akuy ni iga neeja’ixayyajtaap je’m 
ityɨwɨtam;  

Angkimayo’oyi 2.  Iga wɨɨ pɨkta’iñ yɨ’p Angkimayo’oyi, 
tankutɨyɨypa iga:

I.	VIH: Ka’akuy akkuponakedoypa’ap; 

II.	 SIDA:  Ijaampa iga iyajne’um je’m ka’akuy 
akkuponakedoypa’ap; 

III.	 PVVIH-SIDA: Je’mpɨk ityyaj, imatsneyajwɨ’ɨp 
je’m ka’akuy. 

Angkimayo’oyi 3. Je’m angjago’oyiyaj ikɨ’ɨjompɨk ini’ity iga 
iwatpa iga akkupakta’iñ yɨ’p angkimayo’oyi i je’m pɨ’ɨmɨyo’oyi 
je’ yɨ’pyaj: Je’m tso’yɨyoytyɨk iyoxakuymɨ i je’m ityegetpɨk iga 
Wagatso’yɨyoyyajpa je’m nasangjaaki. 

Iga akkupaktaap ju’uts nɨmpa yɨ’ɨm wɨɨ iga yoxpadoypa i 
tɨgɨykumpatyim je’m tɨkyoxakuymɨ angjaknetawɨ’ɨp i je’m 
tɨgɨykumneyajwɨptyim iga yoxayajpa ju’uty dya angne’ekmɨ, 
je’m nasangjaakikɨmpɨk i je’m tɨgangjoj angjagoykuykɨmpɨk, 
yɨ’ptam maj:

I. Angjago’oyi iyooxakuymɨ;

II. Akkuyujkuy iyooxakuymɨ;

III. Jutyim jɨɨstap tyii nawattaap i tumiñ iyooxakuymɨ;

IV. Tɨkyooxakuymɨ i je’m nɨmpa’ap iga naku’ixyajta’iñ i 
jútsang angpɨkyajpa je’m pɨxiñtyam; i

V. Je’m ikuwɨtyipɨk iku’ixpa iga nuum kɨ’ɨpingoyñɨ’ɨmiñ.

Jesaptyim tɨgɨykumpatyim jutyim tyi’am ityeget je’m 
kumunangtu’umaaji iya’akpɨk nangjaaktaap je’m itywɨ’ɨp 
je’m nasangjaaki: Je’m ikuyooxapa’ap je’m nasangjaaki  
Ta’ɨch angkimoykuy i je’m tɨkyooxakuymɨ patstapa’ap 
kunusnaxukmɨpɨk.

Angkimayo’oyi 4. Iga yɨ’p tuum je’m tsoyɨyo’oyi para ityumpɨy 
nawattapa’ap je’m angtu’umakuymɨ nasangjagoykuy angkuk i 
je’m nasangjaakikɨmyaj, juutypɨgam nɨmpa je’m maktasteen 
angkimayo’oyi je’m Wɨdyay To’oday Angkimayo’oyi je’m 
Nasangtu’umaaji Pejtaknaxukmɨpɨk, tyityamam iwatpa je’m 
angjago’oyi je’epɨgam ityeget wɨɨ iga iwatpa ju’uts nɨmpa 
je’m Angkimayo’oyi ikuwɨtyipɨk je’m tso’yɨyoykuymɨ, 
ikkamnewɨ’ɨp je’m Mɨjpɨk Kumun Angtu’umakuymɨ 
y tyityamam ingmatneyajum iga kumunyoxayajpa je’m 

nasangjaakipɨk ikusɨngaka’aba je’m tso’yɨyoytyɨk iyooxakuymɨ 
je’m Pejtaknaxukmɨpɨk.  

ANGMADAYO’OYI II
TYI’AM ITYEGETYAJ JE’M TƗKYOXAKUYMƗ 

ANGJAKNETAWƗ’ƗP I JE’M KUMUNANGTU’UMAAJIYAJ

Angkimayo’oyi 5. Wɨɨ iga ityumpɨy je’m Nasangjaaki 
angjago’oyiyaj iwatyajpa iga naku’ixyajta’iñ je’m pɨxiñtyam, 
tegedayajta’iñ o angnottaap iga odom idyiñ je’m malwado’oyi 
iwatpa’ap je’m VIH-SIDA. Je’eyukmɨ, akka’mtaap juutypɨk 
wɨ’aap iwagayooxanɨɨm, wɨɨ ixpɨkyajta’iñ iga i’apa’ap i wɨɨ 
ixpɨkta’iñ je’m Ta’ɨch Angkimoykuy i iga takaknetam.       

Angkimayo’oyi 6. Iga tuum amtyɨy jutsang tumiñ ichɨkpa 
je’m Nasangjaaki Angjago’oyi, chi’ityaap uxtyam uxtyam iga 
nawattaap yɨ’ptam jaykamnetawɨ’ɨp yɨ’ɨm: 

I. Yooxpattaap je’m iwaganayoxapa’ap je’m tsoyɨyoytyɨk 
iyooxakuymɨ, je’m iku’amyajpa’ap iga juutypɨk ku’ixtyaap 
iga odoy yajo’yiñ je’m ka’akuy VIH, jesaptyim iga wɨ’a’iñ 
ipatyaj iga tso’yɨytyaap je’m SIDA.   

II. Iga na’itytyaap ja’yang je’m tsoy iga dya mɨjaap je’m 
ka’akuy iga iktsɨ’ypa ityumpɨyyaj je’m PVVIH-SIDA; i

III. Yoxpattaap ityumpɨy je’m yooxakuy naityyajtawɨbam 
iga akkupaktaap ju’uts nɨmpa yɨ’p angkimayo’oyi.

Angkimayo’oyi 7. Je’m angjago’oyi iyooxakuymɨ iwaganayooxaap 
je’m angjago’oyiyak ityegetpɨk iga ikkupakyajpa yɨ’p 
angkimayo’oyi iga wattaap ja’yang yooxakuy iga angkejtaap 
tyityamkej, iga: 

I. Angmadayyajtaap je’m pɨxiñtyam y yomtam iga juutypɨk 
wɨ’aap iniku’ixyajtaa iga dya iyajyajpa je’m VIH;

II. Jɨɨxi’angchi’iyajtaap ityumpɨyyaj iga odoy iñeeja’ixyajiñ 
je’m PVVIH-SIDA;

III. Jɨɨxi’angchi’iyajtaap je’m yoxayajpa’ap juuty dya 
angñe’ekmɨ iga odoy iñaska’iñ je’m ta’ɨch angkimoykuy 
je’m PVVIH-SIDA;  

IV. Iga ingmadaypa iga wɨɨ iga wɨɨ na’amkooñwɨ’yyajtaap 
iga ijoodongaap si’iga ini’ity je’m ka’akuy VIH.

Angkimayo’oyi 8.  Je’m angjago’oyi iyooxakuymɨ iwɨɨku’ixpa 
iga je’m angmatytyopyajpa’ap je’m imɨ’ɨchipɨk je’m angjago’oyi 
nasangjaakikɨmpɨk, odoy tyii ingkejiñ, meex iñunda angkejpa o 
dya iñunda angkejpa, je’m  neeja’ixñeyajtawɨ’ɨp iyajneyajwɨ’ɨp 
je’m VIH o je’m ini’ityyajwɨbam SIDA; odoytyim ingkejyajiñ 
jutsane i’ityi je’m ini’ityyajwɨ’ɨp je’m VIH-SIDA, dya wɨ’aap si’iga 
je’m mɨmnewɨ’ɨp dya ijɨkpa iga angmatkataap.  
 
Angkimayo’oyi 9. Je’m angjago’oyi iyooxakuymɨ wagayooxaap 
kun je’m kuyujkuy iyoxakuymɨ i je’m tso’yɨyoytyɨk iyoxakuymɨ, 
iwatyajpa juutypɨk yooxayajpa iga ingkejyajpa juutypɨk 
naku’ixyajtaap je’m pɨxiñtyam i juutypɨk kuyooxa’oyyajpa kun 
je’m VIH-SIDA, jutyim na’ityyajtaa je’m imatsneyajwɨ’ɨp yɨ’p 
ka’akuy, jutyim angkejayyajtaap iga eybɨk wagasɨ’ɨba kun je’m 
tunggakyaj i jutyim amkooñwɨyyajtaap ju’uts ijɨɨxi.  

Angkimayo’oyi 10. Je’m kuyujkuy iyooxakuymɨ iku’ixpa iga 
je’m tɨkkuyujkuymɨyaj, je’m angjaktapa’ap i je’m iya’akpɨk 
nagjaaktaap, iga odoy neeja’ixyajta’iñ je’m iyajneyajwɨ’ɨp je’m 
VIH o je’m ini’ityajwɨbam je’m ka’akuy SIDA.

Yɨ’ptyim kuyujkuy iyooxakuymɨ ikkampa, ju’utsam nɨmpa i 
juutypɨgam nɨmpa je’m angkimayo’oyi, juutypɨk ikyojpa je’m 
ixpɨknetawɨbam iga neeja’ixoyñe.  

Angkimayo’oyi 11. Je’m tso’yɨyoytyɨk iyooxakuymɨ ikkampa tuum 
tɨk jutyim wɨ’aap ikjodongaa je’m PVVIH-SIDA i je’m ityɨwɨtam. 

Angkimayo’oyi 12. Je’m tso’yɨyoytyɨk iyoxakuymɨ pɨɨmimɨ 
tieneski iwatpa iga akkupakta’iñ tuum tuum je’m angkimayo’oyi 
pejtaknaxukmɨpɨk yɨ’p chi’oypa je’m tso’yɨyoypa’ap 
iyoxakuymɨ nasangjagoykuykɨmpɨk, iga ikkupakpa ju’utsam 
ity je’m Angkimayo’oyi ikuwɨtyipɨk je’m tso’yɨyoykuymɨ iga 
iku’ixpa iga dya maj angpɨkpa je’m VIH-SIDA.  

Angkimayo’oyi 13. Je’m tso’yɨyoytyɨk iyooxakuymɨ  wɨɨ 
iga  je’m ipɨktsongpa’ap je’m mɨmneyajwɨ’ɨp ipɨkpa je’m  
yagiñpɨknam watneta je’m tooto iga juutypɨk pɨktaap je’m tsoy 
iga dya mɨjaap je’m ka’akuy je’m PVVIH-SIDA.

Angkimayo’oyi 14.  Je’m tso’yɨyoytyɨk iyoxakuymɨ ingmadaypa 
je’m ini’ityyajwɨbam je’m ka’akuy VIH-SIDA, iga ipɨkpa je’m tsoy 
iga dya mɨjaap je’m ka’akuy je’mpɨk chi’iyajtaap. Je’m pɨxiñtyam 
o yomtam ipɨkyajpa’ap je’m tsoy iga dya mɨjaap je’m ka’akuy 
wɨ’aap iñɨɨmyaj juutypɨk ikka’myajpa. 

Angkimayo’oyi 15. Je’m tso’yɨyoytyɨk iyooxakuymɨ iku’ixpa 
jutyim tso’yɨyoyñɨɨmpa angjakyajtapa’ap i je’m dyapɨk ii 
ingjakpa, i’ampa si’iga akkupaktaap iga wɨɨku’ixoyñɨɨmpa, iga 
jesɨk dya imatspa VIH je’m yoxayajpappɨk jeem.   

Angkimayo’oyi 16. Je’m tso’yɨyoytyɨk iyooxakuymɨ 
iwɨɨ’amkooñwɨypa iga je’m tsoyyaj ipɨkyajpa’ap para je’m 
VIH-SIDA iwɨɨ topne’iñ je’m tso’yɨyoytyɨk iyoxakuymɨ 
nasangjagoykuykɨmpɨk o je’m ijɨɨxi’angchi’oypa’ap je’m 
tso’yɨyo’oyi para ityumpɨy.      

Angkimayo’oyi 17. Je’m Tɨkyooxakuymɨ, je’m nɨmpa’ap 
iga naku’ixyajta’iñ i jútsang angpɨkyajpa je’m pɨxiñtyam, 
wagayoxayajpa kun je’m angjago’oyi iyoxakuymɨ, iwɨɨ’ampa 
iga je’m tɨkwatwadoykuymɨ ikotnamodyiñ je’m iyooxakuy 
jɨxi’angjoom iga dya ii iñeeja’ixpa je’m pɨxiñtyam o yomtam 
ini’itywɨ’ɨp je’m ka’akuy VIH-SIDA. Dya ii ijɨkpa iga:

I. Akka’mtaap iga je’m iwakyajpa’ap yooxakuy su’nayyajtaap 

iga na’amkooñwɨyyajta’iñ iga amtaap si’iga ini’ity o dya 
je’m ka’akuy VIH-SIDA;

II. Pɨ’ɨmɨyyajtaap je’m yoxayajpa’ap jeem iga 
na’amkooñwɨyyajtaap si’iga ini’ity o dya je’m ka’akuy VIH-
SIDA;

III. Kebakputyajtaap je’m pɨxiñtyam iyajneyajwɨ’ɨp je’m 
ka’akuy VIH o je’m ini’ityayajwɨbam SIDA; i

IV. Dya ijɨkpa iga tɨgɨypa je’m yooxakɨ’ɨwiñyaj 
iyajnewɨ’ɨp VIH o je’m ini’itywɨbam SIDA.

Angkimayo’oyi 18. Je’m angjago’oyi iyooxakuymɨ, wagayooxaap 
kun je’m ikuwɨtyipɨk iku’ixpa iga nuum kɨ’ɨpingoyñɨ’ɨmiñ yɨ’p 
iwatpa iga ikyojpa, ju’utsam nɨmpa je’m Pajoykuy Angkimayo’oyi, 
je’m iwatneyajpa’ap yɨ’ɨmpɨk:  

I. Iga tɨgɨyku’mpa iga ikyajpa tunggak je’m ka’akuy VIH 
iga iya’ak iwatpa u nɨmpa iga dya iwaatyi u mɨgoypa; 

II. Ju’uts iga je’m yooxapa’ap jutyim tsoyɨyoyñɨɨmpa 
dya jobity ingmadaypa je’m pɨxiñtyam iga iyajneyaj je’m 
ka’akuy VIH-SIDA; 

III. Jesanetyim, si’iga dya jobity ingmadaypa je’m pɨxiñtyam 
u yomtam ju’uts ingjaam je’m imatsnewɨ’ɨp je’m ka’akuy 
VIH u je’m ini’itywɨbam SIDA y iga juutypɨk wɨ’aap ingnot 
je’m ka’akuy;

IV. Si’iga yɨ’ɨm je’exɨk angmatmadoypa iga tyi’am ijoodong 
iga ju’uts tuum je’m imatsnewɨ’ɨp yɨ’p ka’akuy iga ixtya’iñ 
iga iyajne je’m VIH o iga ini’ityum SIDA; 

V. Iga pɨɨmimɨ ipɨ’ɨmɨypa je’m iyajneyajwɨbam yɨ’p 
ka’akuy iga ikkamajiñ je’m tsoy iga dya mɨjaap je’m ka’akuy; 



13

VI. Iga ipɨkpa tyimmɨ i’ixpa iga je’m PVVIH-SIDA, para 
tunggak dya para iga ku’ixtyaap ju’uts ingjaam, sulu si’iga 
yɨ’p ikkapsto’oba ju’utsam nɨmpa je’m angkimayo’oyi 
ikuwɨtyipɨk je’m tso’yɨyoykuymɨ pejtaknaxukmɨpɨk;  

VII. Iga pɨɨmimɨ wagaytyaap iga na’amkooñwɨytya’iñ si’iga 
ini’ity o dya je’m ka’akuy VIH-SIDA iga wɨ’a’iñ ipɨktsong 
algun tyii y wɨɨ pɨktsongta’iñ, iga nangkomɨ’yyajtaap, 
iga ipɨktsongpa tuum yoxakuy, iga tɨgɨykumpa jutyim 
akkuyujoyñɨɨmpa o iga tso’yɨytya’iñ;

VIII. Iga ijɨɨspa iga jesɨk tuum pɨɨxiñ o yoomo itywɨbam 
kun je’m ka’akuy VIH-SIDA ixaaja mats iga odoy ii ichi’iñ 
yooxakuy o jubam kej, iga kebakputta’iñ  jutyim kuyujpa 
ixɨ’,  iga ichagiñ ityɨk, iga odoy ii ijɨgayiñ iga putpa o iga 
tɨgɨypa tunggak naxukmɨ, mextyim pejtaknaxukmɨpɨk o 
angeymɨpɨk;  

IX. Si’iga dya akwagoyñe iga angmatpa o dya ikkayñe 
iga odoy ii i’ixiñ tyii kej jesɨk amkooñwɨyoyñɨɨm iga 
jodongataap si’iga ini’ity o dya ini’ii je’m ka’akuy VIH-SIDA; 

X. Jesaneptyim si’iga tuum je’m yooxapa’ap jutyim ja’yang 
tso’yɨyoyñɨɨmpa, ingne’kpa iga ingkejpa iga pɨɨmɨyoyñe 
tuum angjago’oyi je’epɨgam ityeget, iga iwa’kpa iga 
na’amkooñwɨyyajta’iñ si’iga ini’ity o dya ini’ii je’m ka’akuy 
VIH-SIDA; i

XI. Jesaneptyim si’iga tuum je’m yooxapa’ap jutyim jayang 
tso’yɨyoyñɨɨmpa, ingkejiñ jutyim kamneyaj ityumpɨyyaj 
je’m na’amkooñwɨyñeyajtawɨ’ɨp tyii kejne si’iga ini’ity 
o dya ini’ii je’m ka’akuy VIH-SIDA, si’iga jutyim kamneyaj 
pɨktaap iga maytyaap jutsangyaj jesɨk dya ii ikka’mpa ni 
tuum nɨɨyi. 

Jesanetyim, si’iga ingmadaypa tunggak pɨxiñtyam je’m 
dyapɨk na’amkooñwɨyñeyajtaa, sinki dya nɨmne iga jɨɨ, 

wɨ’aap ingmadya tunggak si’iga dyanam ja’amoyñeyaj 
je’m na’amkooñwɨyñeyajtawɨ’ɨp o dya kapsneyaj ijɨɨxi 
o pajneyajtawɨ’ɨp, jesɨk je’eyukmɨ tyi’am kejne jutyim 
amkooñwɨyñeyajtaa angmadayyajtaap je’m ipingnewɨ’ɨp 
je’m dyapɨknam ja’amoyñe o je’m sɨ’ppappɨk ikupuj je’m 
pajnetawɨ’ɨp.   

Angkimayo’oyi 19. Je’m tɨkyooxakuymɨ patstapa’ap 
kunusnaxukmɨpɨk ikkampa juutypɨk iñɨ’maypa je’m 
mɨɨchyajpa’ap iga patsyajta’iñ nasangjaakikɨmpɨkyaj iga 
ikotnamotpa jutyim ingmatyajpa tyii iwatyajpa ja’yang yooxakuy 
iga odom pɨɨmi yajo’yiñ je’m VIH-SIDA.   

Angkimayo’oyi 20. Je’m Ikuyooxapa’ap je’m Nasangjaaki  Ta’ɨch 
Angkimoykuy ikotkumpa jutyim tuum tuum amtyɨy angmatpa 
tyii iwatpa iga iku’ixpa je’m pɨxiñtyam o yomtam ingkimoykuy 
iyajneyajwɨ’ɨp je’m ka’akuy VIH o je’m ini’ityajwɨbam SIDA.  

ANGMADAYO’OYI III
JE’M PVVIH-SIDA INGKIMOYKUYYAJ

Angkimayo’oyi 21. Je’m iyajneyajwɨ’ɨp je’m ka’akuy VIH o je’m 
ini’ityyajwɨbam SIDA sinki neeja’ixtyaap, wɨ’aap ipɨktsong, iga 
wɨɨ tso’oyɨyyajtaap jeem jutyim tso’yɨyoyñɨɨmpa dyapɨk 
angjakneyajtaa, jutyim jɨxi’angchi’ɨyyajtaap, nɨ’mayyajtaap 
tyii iwatyajpa,  i yooxpatyajtaap meex iga ikutyum o ja’yangyaj, 
chi’iyajtaptyim tyi’am ixunyajpa, jutsam nɨmpa je’m Angkimayo’oyi 
ikuwɨtyipɨk je’m tso’yɨyoykuymɨ pejtaknaxukmɨpɨk. Wɨ’aap 
ipɨktsongyajtaa jutyim tso’yɨyoyñɨɨmpa, ityɨkkɨ’ɨmyaj o 
jutyim sɨ’sɨ’oyyajpa, jutsam ixunyajpa iga tyi’am ini’ityyaj i 
jɨɨxi’angchi’ɨytyaap iga ipɨktsongyajpa tyityamam ixunyajpa, 
meex si’iga imɨjtay mɨmne, ijɨɨxi o tyi’am nawatnetaa je’m 
pɨxiñtyamangjoom. 

Angkimayo’oyi 22. Je’m pɨxiñtyam o yomtam kotneyajtawɨ’ɨp 
juuty na’ityyajtaa je’m imatsneyajwɨ’ɨp yɨ’p ka’akuy, jutyim 
angkejayyajtaap iga eybɨk wagasɨ’ɨba kun je’m tunggakyaj 

i jutyim amkooñwɨyyajtaap ju’uts ijɨɨxi, je’m iyajneyajwɨ’ɨp 
je’m ka’akuy VIH o je’m init́ywɨbam SIDA, jeem ini’ity iga 
wɨɨ tegedayajtaap, iga dya ingmatka’aba ju’uts ingjaam i dya ii 
neeja’ixoypa. 

Dya ijɨ’kpa iga we’kyajtaap je’m PVVIH-SIDA jeem jojmɨ jutyim 
angkejayyajtaap iga eybɨk wagasɨ’ɨba kun je’m tunggakyaj. 
Je’m kobakpɨkyaj i je’m tɨk ingjago’oyiyaj odoy ijɨgiñ iga itypa 
je’m neeja’ixo’oyi iga naneeja’ixyajtaap.

ANGMADAYO’OYI IV
MO’TSTAAP JE’MPƗK IÑASKA’ABA ANGKIMAYO’OYI

Angkimayo’oyi 23. Je’m ikuwɨtyipɨk amkooñwɨyoypa 
je’m Nasangjaaki iku’ixpa i iwɨɨ’ampa iga ityumpɨy je’m 
yooxakuymɨyaj angjakyajtapa’ap i je’m nasangjagoykuyyaj 
yoxayajpa’ap juuty dya angñe’ekmɨ je’m nasangjaaki, iga 
juutypɨk yooxayajpa je’m yoxakɨ’ɨwiñyaj dyapɨk angñe’ekmɨ  
iwatyajiñ ju’uts nɨmpa yɨ’p Angkimayo’oyi, maj wɨɨ iga dya iipa 
iñeeja’ixyajpa je’m PVVIH-SIDA.  

Angkimayo’oyi 24. Je’m yoxakɨ’ɨwiñyaj dyapɨk angñe’ekmɨ 
iñeeja’ixyajpa’ap je’m PVVIH-SIDA, o si’iga dya ikkupakpa ju’uts 
nɨmpa yɨ’p Angkimayo’oyi, jesɨk motsyajtaap jutsangam 
ikooñwɨypa cien mil jaama, pɨktaap juuty tsukumpa de je’m tumiñ 
nasangjaaki, yɨ’p ikka’mpa je’m ikuwɨtyipɨk amkooñwɨyoypa, 
ju’utsam nɨmpa je’m angkimayo’oyi ingjakpa’ap iga tyityam 
iwatpa je’m yooxayajpa’ap jeem.   

PO’YITYPAPNAM

Wiñtyipɨk. Yɨ’p Angkimayo’oyi wɨ’abam ipɨktaa tuum jaama 
okmɨ jesɨk angkejnetawum je’m Naxukmɨpɨk To’oday 
ikwiñkejnewɨ’ɨp je’m Mɨjpɨk Angjago’oyi Iyoxakɨɨwiñ je’m 
Nasangjaaki. 

Wɨstenpɨk. Aktogoytyaap ityumpɨy je’m dyapɨk ijɨkpa iga 

yoxaap yɨ’p Angkimayo’oyi.  

Tukutenpɨk. Je’m Tso’yɨyoytyɨk Iyooxakuymɨ chi’ityaap 
mosnatuummakna jaama (60 días), mojpa jesɨk wɨ’abam ipɨktaa 
yɨ’p Angkimayo’oyi, iga mojpam iwat tyimmɨ akkupaktaap yɨ’p 
angkimayo’oyi.

Glosario de Términos del Popoluca de la Sierra

- Prevenir / Angammo’ktaap
-Instituto Veracruzano de la Mujer /Yomtam Tɨkyooxakuymɨ 
Kunusnaxukmɨpɨk
- Servidores públicos / Yoxakɨ’ɨwiñyaj dyapɨk angne’ekmɨ
- Secretaría de Salud / Tso’yɨyoytyɨk Iyooxakuymɨ
- Contraloría General / Ikuwɨtyipɨk amkooñwɨyoypa
- Ley General de Salud de la Federación / Angkimayo’oyi 
ikuwɨtyipɨk je’m tso’yɨyoykuymɨ pejtaknaxukmɨpɨk
- Secretaría de Gobierno / Angjago’oyi iyooxakuymɨ
-Secretaría de Trabajo, Previsión y Productividad / 
Tɨkyooxakuymɨ, je’m nɨmpa’ap iga naku’ixyajta’iñ y ju’tsang 
angpɨkyajpa je’m pɨxiñtyam
- Normas Oficiales / Angkimayo’oyi pejtaknaxukmɨpɨk
- Salubridad General / Tsoyɨyo’oyi para ityumpɨy
- Congreso de la Unión / Mɨjpɨk Kumun Angtu’umakuymɨ
- Procuraduría General de Justicia / Ikuwɨtyipɨk iku’ixpa iga 
nuum kɨ’ɨpingoyñɨ’ɨmiñ
- VIH: Virus de Inmunodeficiencia Humana;  VIH: Ka’akuy 
akkuponakedoypa’ap;
- SIDA;Ijaampa iga iyajne’um je’m ka’akuy akkuponakedoypa’ap;
- PVVIH-SIDA: Personas Viviendo con VIH-SIDA: PVVIH-SIDA 
Je’mpɨk ityyaj, imatsneyajwɨ’ɨp je’m ka’akuy.
- Secretaría de Educación y Salud / Kuyujkuy iyoxakuymɨ y je’m 
tso’yɨyoytyɨk iyoxakuymɨ
- Educación Preventiva / Ingkejyajpa juutypɨk naku’ixyajtaap
- Consejo Nacional de salubridad / Ijɨɨxi’angchi’oypa’ap je’m 
tso’yɨyo’oyi para ityumpɨy
- Antirretrovirales / Tsoy iga dya mɨjaap je’m ka’akuy
- Ley / Angkimayo’oyi.





“Este Programa es público, ajeno a cualquier partido político. Queda prohibido el uso 
para fines distintos a los establecidos en el Programa”


